ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՕԳՈՍՏՈՍԻ 4-Ի N 1220-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՀՀ պետական եկամուտների կոմիտե
	29.01.2024թ.

	
	N 01/3-3/5472-2024

	ՀՀ պետական եկամուտների կոմիտեն քննարկել է «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը, ինչի կապակցությամբ հայտնում ենք, որ նախագծի վերաբերյալ առաջարկություններ չկան։
	Ընդունվել է


	2. ՀՀ արդարադատության նախարարություն
	30.01.2024թ.

	
	N //3507-2024

	«Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ դիտողություններ և առաջարկություններ չունենք:
	Ընդունվել է


	3. ՀՀ պետական վերահսկողական ծառայություն
	01.02.2024թ.

	
	N Ե/211-24

	    Ի պատասխան ՀՀ պետական վերահսկողական ծառայություն 2024 թվականի հունվարի 22-ին մուտքագրված Ձեր թիվ ՆՄ/ԺՍ-1-01/23995-2023 գրության՝ «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման (այսուհետ՝ Որոշում) մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ, հայտնում ենք հետևյալը՝
	

	1. Նախագծի 1-ին կետի 4-րդ ենթակետով նախատեսվում է հավելվածի 5-րդ կետը շարադրել նոր խմբագրությամբ, նախատեսվող փոփոխության վերջին նախադասությամբ սահմանվում է, որ Շահառուի կողմից փոխհատուցման պայմանագրով սահմանված միավորվող հողամասի մակերեսից (5 հա-ից ոչ պակաս մակերեսով) քիչ միավորում իրականացնելու դեպքում ևս կտրամադրվի փոխհատուցում` ծրագրի պահանջներին համապատասխան փաստացի միավորված տարածքի համար, եթե նույնիսկ միավորումն իրականացվել է տարբեր տարածքներում:
	Վերոնշյալ կարգավորումը չի բխում Նախագծի և հիմնավորման ընդհանուր տրամաբանությունից, քանի որ Նախագծով նախատեսվում է 5 հա-ից ավելի հողերի միավորման դեպքում փոխհատուցման տրամադրում, իսկ վերը նշված դրույթը 5 հա-ից պակաս հողերի միավորման դեպքում ևս սահմանում է փոխհատուցում ստանալու հնարավորություն, ուստի առաջարկում ենք խմբագրել նշված դրույթը:
	Ընդունվել է 









	2. «Նորմատիվ իրավական ակտերի մասին» օրենքի 34-րդ հոդվածի 4-րդ մասի համաձայն՝ եթե նորմատիվ իրավական ակտում կատարվում են ծավալուն փոփոխություններ կամ լրացումներ, ապա ակտը կարող է ամբողջությամբ շարադրվել նոր խմբագրությամբ:
Հաշվի առնելով նախատեսվող փոփոխությունների ծավալը, առաջարկում ենք Որոշումը շարադրել նոր խմբագրությամբ:
	Չի ընդունվել
Հաշվի առնելով, որ նախագիծը շրջանառվել և գործող որոշմամբ էլ ադեն իսկ ունենք շահառուներ, ուստի նպատակահարմար է նախագիծը ներկայացնել այս ձևով:

	4․ ՀՀ կադաստրի կոմիտե 
	02․02․2024թ․

	
	N ՍԹ/1513-2024

	   Ի պատասխան Ձեր 2024 թվականի հունվարի 22-ի N 01/23995-2023 գրության՝ «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին»
ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
	

	Նախագծի վերաբերյալ Կադաստրի կոմիտեն իր առաջարկությունները ներկայացրել է 2022 թվականի դեկտեմբերի 22-ի N ՍԹ/14279-2022 գրությամբ, սակայն Նախագծում առկա չեն որևէ տվյալներ՝ դրանք ընդունված կամ չընդունված լինելու վերաբերյալ։
Նախագծով նախատեսվում է կոնսոլիդացված հողամասի նվազագույն չափը 10 հա-ից դարձնել 5 հա, որն ըստ էության հիմնավորված չէ, հաշվի առնելով այն հանգամանքը, որ ծրագրի նպատակն է հողամասերի խոշորացումը, այլ ոչ թե շահառուների շրջանակի ընդլայնումը: Ուստի, կարծում ենք նշվածի համատեքստում Նախագծով առաջարկվող փոփոխությունները խնդրահարույց են:
Միաժամանակ, Նախագծի վերաբերյալ ունենք հետևյալ առաջարկությունները.
	Մասամբ է ընդունվել
Ծրագրի նպատակը հողերի խոշորացումն է, մեր գնահատմամբ Հայաստանի Հանրապետության պայմաններում 5 հա միավորված հողատարածքներ ունենալը ևս հողերի խոշորացում է, հաշվի առնելով, որ գյուղացիական տնտեսավարողների 42 %-ը ունի մինչև 0.5 հա, իսկ 80 %-ը՝ մինչև 2 հա հողատարածք:

	1. Նախագծի 1-ին կետի 12-րդ ենթակետով նոր խմբագրությամբ շարադրվող որոշման 16-րդ կետով սահմանվում են Կադաստրի կոմիտեից մի շարք փաստաթղթեր ձեռքբերելու վերաբերյալ դրույթներ, որի առնչությամբ առաջարկում ենք այդ տվյալները ստանալ փոխգործելիության շրջանակներում՝ համապատասխան էլեկտրոնային համակարգի միջոցով:
	Չի ընդունվել
Սույն կետով պահանջվող փաստաթղթերը վերաբերում է շահառուի կողմից ներկայացվող պարտադիր փաստաթղթերի ցանկին: Միևնույն ժամանակ փոխգործելիության հարթակի միջոցով նախարարությունը կարող է ստանալ հավելյալ տեղեկատվություն, որը լրացուցիչ գործիք կհանդիսանա շահառուների կողմից ներկայացված փաստաթղթերի արժանահավատությունը գնահատելու համար:

	2. Նախագծի 1-ին կետի 5-րդ ենթակետով նախատեսվում է որոշման հավելվածի 6-րդ կետը շարադրել նոր խմբագրությամբ՝ հողերի միավորման անհնարինության դեպքերի կապակցությամբ հղում կատարելով ՀՀ հողային օրենսգրքի 60-րդ հոդվածի 1-ին մասի 5-րդ և 10-րդ կետերին: Հաշվի առնելով այն հանգամանքը, որ Հայաստանի Հանրապետության հողային օրենսգրքի 60-րդ հոդվածի 1-ին մասի 5-րդ և 10-րդ կետերով նախատեսված՝ քաղաքացիներին և իրավաբանական անձանց սեփականության իրավունքով չփոխանցվող հողերից բացի, նույն հոդվածի այլ կետերով ևս սահմանվում են քաղաքացիներին և իրավաբանական անձանց սեփականության իրավունքով չփոխանցվող հողերի այլ տեսակներ, որոնք նույնպես կարող են խոչընդոտ հանդիսանալ հարևանությամբ գտնվող հողամասերի միավորման համար, հետևաբար՝ անհասկանալի է, թե ինչու է հղում կատարվում միայն նշված կետերին։ Վերոգրյալի հաշվառմամբ՝ առաջարկում ենք հողամասերի միավորման անհնարինության դեպքեր սահմանելիս հղում կատարել ՀՀ հողային օրենսգրքի 60-րդ հոդվածին ամբողջությամբ:
	Մասամբ է ընդունվել
Անհնարինության դեպքերում ավելացվել է նաև Հողային օրենսգրքի 60-րդ հոդվածի 11-րդ կետը: 

	5․ ՀՀ քաղաքաշինության կոմիտե
	02․02․2024թ․

	
	N 01/11.3/1284-2024

	«Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի վերաբերյալ ՀՀ քաղաքաշինության կոմիտեն առաջարկում է նախքան պայմանագրի կնքումը դիտարկել ձեռք բերված հողամասերի միավորման դեպքում աջակցություն ստանալու հնարավորությունը և որպես պայման առաջարկել նախատեսված միավորվող հողամասերի նվազագույն չափի կրկնապատիկի և փոխհատուցման համար նախատեսված առավելագույն ծախսերի 50-70 տոկոսի չափերը: Հաշվի առնելով, որ նշված հողամասերի վրա կարող է կամ պետք է իրականացված լինեն որոշակի գյուղատնտեսական  աշխատանքներ:
Միաժամանակ, առաջարկվող կարգավորմամբ հնարավորություն է ընձեռվում պետության կողմից որդեգրած քաղաքականության շրջանակում գյուղատնտեսական հողերի միավորմանը և արդյունավետ կառավարմանը:
	Չի ընդունվել
Ծրագրի հիմնական նպատակը պետական աջակցության միջոցով փոքր հողակտորների միավորմամբ հողերի խոշորացումը և հողային շուկայի զարգացումն է: 

	6․ ՀՀ շրջակա միջավայրի նախարարություն
	05․02․2024թ․

	
	N 1/04.8/1064-2024

	Ի պատասխան Ձեր 2024 թվականի հունվարի 22-ի N 01/23995 գրության՝ հայտնում եմ, որ «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» Կառավարության որոշման նախագծի վերաբերյալ շրջակա միջավայրի նախարարությունն առաջարկություններ և առարկություններ չունի։
	Ընդունվել է

	7․ ՀՀ ֆինանսների նախարարություն
	06․02․2024թ․

	
	N 01/9-2/2539-2024

	Ձեր 22.01.2024թ. N 01/23995-2023 գրությամբ ներկայացված «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ, որով առաջարկվում է փոփոխություններ կատարել ՀՀ-ում գյուղատնտեսական նշանակության հողերի միավորման (կոնսոլիդացիայի) աջակցության 2023-2025 թվականների ծրագրի (այսուհետ՝ Ծրագիր) կարգավորումներում, մասնավորապես՝ փոխել պետական աջակցության տրամադրման պայմանն ու չափը՝ պետական աջակցության շրջանակներում միավորվող հողամասում յուրաքանչյուր 1 հա-ում շահառուի կողմից իրականացված աշխատանքների համար փաստացի կատարված ծախսերի 50%-ի փոխհատուցման փոխարեն փոխհատուցել շահառուի կողմից ձեռք բերված առանձին գույքային միավոր հանդիսացող հողամասերի կադաստրային արժեքի 30%-ը, միավորվող հողամասի հանրագումարային նվազագույն մակերեսը 10 հա-ի փոխարեն սահմանել 5 հա, ճշգրտել  փոխհատուցման պայմանագիր կնքելու համար անհրաժեշտ փաստաթղթերի ցանկը, Ծրագրի իրականացման գնահատված արժեքը, միավորված հողերի ընդհանուր մակերեսը 2024թ. համար և Ծրագրի իրականացումից ակնկալվող արդյունքները, հայտնում ենք հետևյալը.
	

	1. Նախագծով առաջարկվող փոխհատուցման պայմանի փոփոխության (փաստացի կատարված ծախսերի 50%-ը փոխհատուցելու փոխարեն ձեռք բերված առանձին գույքային միավոր հանդիսացող հողամասերի կադաստրային արժեքի 30%-ի փոխհատուցում) կապակցությամբ բացահայտման կարիք ունի նշված փոփոխության դրդապատճառը՝ համապատասխան հիմնավորող փաստարկներով, հաշվի առնելով Ծրագրի սահմանված 3 տարվա գործողության ժամկետից անցած 1 տարվա ընթացքում արձանագրված իրողությունը, որը հիմք է հանդիսացել առաջարկվող փոփոխության համար: Մասնավորապես, հիմնավորմամբ ներկայացվել է, որ Ծրագրի ընդունումից հետո մասնակցության համար դիմել է երկու տնտեսավարող և Նախագծով առաջարկվող փոփոխությունը կհանգեցնի Ծրագրի շահառուների թվի ավելացմանը, այնինչ անհրաժեշտ էր ներկայացնել Ծրագրի գծով 2023թ. համար սահմանված 1000 հա արդյունքային ցուցանիշի դիմաց ապահովված ցուցանիշը, վերհանել վերջինիս թերակատարման պատճառները, Ծրագրի ընթացքում առաջացած խնդիրները, ինչպես նաև ներկայացնել տեղեկատվություն Ծրագրի գծով ակնկալվող արդյունքների լավարկման (Ծրագրի բյուջեին համապատասխան), վերջիններս ապահովելու հնարավորությունների ու արժանահավատության վերաբերյալ, մասնավորապես, ինչպես են կանխատեսվել 2024թ. համար անհրաժեշտ աջակցության ծավալները՝ գործող 1500 հա-ի դիմաց սահմանելով 430 հա (արդյո՞ք գնահատվել է պահանջարկը, քանի պայմանագրի կնքում է կանխատեսվում)։ 
Այս առումով հարկ է նշել նաև, որ միավորվող հողամասի նվազագույն մակերեսի նվազեցում մեկ անգամ արդեն իսկ կատարվել է (ՀՀ կառավարության 18.05.2023թ. N 783-Լ որոշում)՝ նվազագույն մակերեսը 30 հա-ից հասցնելով 10 հա-ի՝ հիմնավորելով այն միջազգային փորձի ուսումնասիրության արդյունքներով և 30 հա ու ավելի հողատարածք միավորելը բավականին բարդ և ժամանակատար լինելով։ Ուստի անհրաժեշտ է հիմնավորել Նախագծով առաջարկվող փոփոխության անհրաժեշտությունը, մասնավորապես արդյո՞ք նախորդ գնահատականները սխալ են եղել և որքանո՞վ է արդարացված մակերեսի առաջարկվող ևս մեկ անգամ նվազեցման նախատեսումը։ 
	Մասամբ է ընդունվել
Ուսումնասիրությունները ցույց են տվել, որ կան տարածքներ որտեղ մելիորատիվ աշխատանքներ չեն պահանջում, սակայն տնտեսավարողները այդ տարածքներում ցանկություն են հայտնում կատարել հողերի խոշորացում: Ուստի առավել նպատակահարմար ենք համարել աջակցել հողերի միավորմանը հողի կադաստրային արժեքի մասնակի փոխհատուցմամբ: Բացի այդ այս տարբերակում մեղմում ենք որոշակի ռիսկեր կապված փաստաթղթավորման հետ, որն էլ իր հերթին կհանգեցնի պետական միջոցների արդյունավետ օգտագործմանը:
Նշենք, որ այս ծրագրի շրջանակում արդեն կնքվել է 3 պայմանագիր՝ շուրջ 160 հա հողերի կոնսոլիդացման համար: Կանխատեսվում է, որ այս փոփոխության արդյունքում հնարավոր կլինի ծրագրի շրջանակում կոնսոլիդացնել շուրջ 400 հա: Ծրագրի իրականացման համար 2024 թվականին պետական բյուջեից լրացուցիչ գումարներ չի պահանջվի, իսկ հաջորդ տարիների ֆինանսավորումը կիրականացվի ըստ միջնաժամկետ ծախսային ծրագրերի: 
Միավորված հողամասի առնվազն 5 հա սահմանելը պայմանավորված է ծրագրի ընթացում ի հայտ եկած մի շարք բարդություններով, ինչպես նաև հողային բարեփոխումների փորձնական ծրագրի շրջանակում իրականացված ուսումնասիրության արդյունքներով:

	2. Նախագծի 1-ին կետի 4-րդ ենթակետի համաձայն սահմանված չափով պետական աջակցություն ստանալու համար միավորված հողամասի հանրագումարային մակերեսը պետք է կազմի առնվազն 5 հա: Այս պարագայում անհասկանալի է նշված կետում շարադրված այն միտքը, որ շահառուի կողմից փոխհատուցման պայմանագրով սահմանված միավորվող հողամասի մակերեսից (5 հա-ից ոչ պակաս մակերեսով) քիչ միավորում իրականացնելու դեպքում ևս կտրամադրվի փոխհատուցում:
	Մասամբ է ընդունվել
Նախագծով 5 հա-ից պակաս հողերի միավորման դեպքում փոխհատուցում նախատեսված չէ: Միավորվող հողամասի մակերեսից (5 հա-ից ոչ պակաս մակերեսով) քիչ միավորում իրականացնելու դեպքը վերաբերում է շահառուի կողմից փոխհատուցման պայմանագրով սահմանված միավորվող հողամասին, որի մակերեսը ըստ նախագծի կարող է լինել 5-200 հա սահմաններում: 
Սույն կետը հստակեցվել է՝ տարընկալումներից խուսափելու համար:


	3. Նախագծով Ծրագրի իրականացումից ակնկալվող արդյունքներում առաջարկվող փոփոխություններով նախատեսվում է հանել որոշ արդյունքային ցուցանիշների չափելի վերջնարդյունքները, ինչը գտնում ենք ոչ նպատակահար, քանի որ չափելի ցուցանիշների առկայությունը հնարավորություն է տալիս պատկերացում կազմել Ծրագրի իրագործելիության հավանականության և իրականացման արդյունավետության վերաբերյալ:
	Ընդունվել է

	4. Հիմնավորմամբ անհրաժեշտ է ներկայացնել, ուսումնասիրվել են արդյոք միավորման ենթակա հողամասերի կադաստրային արժեքները՝ պատկերացնելու համար տրամադրվող պետական աջակցության չափը, և սահմանել տրամադրվող պետական աջակցության առավելագույն սահմանաչափ՝ ֆիսկալ ռիսկերի ազդեցությունը բյուջեի վրա չափելի դարձնելու նպատակով։
	Ընդունվել է

	8․ ՀՀ տարածքային կառավարման և ենթակառուցվածքների նախարարություն
	08․02․2024թ․

	
	N ԳՍ/14.1/4135-2024

	ՀՀ տարածքային կառավարման և ենթակառուցվածքների նախարարությունը «Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի վերաբերյալ դիտողություններ և առաջարկություններ չունի:
	Ընդունվել է

	9․ ՀՀ Վարչապետի աշխատակազմ
	24․05․2024թ․

	
	N 02/16.20/18379-2024

	Տարածքային զարգացման և շրջակա միջավայրի հարցերի վարչություն

	«ՀՀ կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
	

	1. Նախագծով առաջարկվող կարգավորման պարագայում ամբողջությամբ փոխվում է ՀՀ կառավարության 2022 թվականի օգոստոսի 4-ի N 1220-Լ որոշման տրամաբանությունը, մասնավորապես՝ գործող որոշմամբ շահառուներին տրամադրվում է պետական աջակցություն շահառուի կողմից միավորվող հողամասում իրականացված աշխատանքների համար, իսկ Նախագծով շահառուներին պետական աջակցություն կտրամադրվի միավորվող հողամասի ձեռք բերման համար:
Այսինքն, ստացվում է, որ գործող որոշմամբ պետությունը խթանում է շահառուի կողմից միավորվող հողամասում իրականացված աշխատանքները, իսկ Նախագծով՝ պետությունը խթանում է միավորվող հողամասի ձեռքբերումը:
Չնայած այն հանգամանքին, որ Նախագծի 1-ին կետի 16-րդ ենթակետով նախատեսվել է, որ փոխհատուցումը տրամադրելուց հետո Էկոնոմիկայի նախարարությունը հինգ տարվա ընթացքում «Գյուղատնտեսական ծառայությունների կենտրոն» ՊՈԱԿ-ի միջոցով իրականացնում է մոնիթորինգ, և, եթե վերջինիս արդյունքում բացահայտվում է, որ շահառուն կամ գնորդը խախտել են ծրագրի 4-րդ կետի պահանջները (ապահովել միավորված հողամասի պարտադիր օգտագործումը գյուղատնտեսական նպատակներով՝ իրականացնելով գյուղատնտեսական մշակաբույսերի մշակություն), ապա փոխհատուցված գումարները մեկամսյա ժամկետում ենթակա են վերադարձման պետական բյուջե, այնուամենայնիվ, գտնում ենք, որ Նախագծով առաջարկվող կարգավորումը որոշակի ռիսկեր է պարունակում գյուղատնտեսական նշանակության հողերի օգտագործման արդյունավետության բարձրացման տեսանկյունից:
Անհրաժեշտ է նշել, որ գործող որոշման պարագայում գյուղատնտեսական նշանակության հողերի օգտագործման արդյունավետության բարձրացման հանգամանքը, գտնում ենք հիմնավորված էր, հաշվի առնելով, որ պետությունը աջակցում է միավորվող հողամասում փաստացի իրականացված աշխատանքների համար, իսկ Նախագծով առաջարկվող կարգավորման պարագայում՝ պարզ չէ միավորվող հողամասում կիրականացվեն աշխատանքներ թե ոչ, հաշվի առնելով, որ Նախագծի 1-ին կետի 3-րդ ենթակետով նոր խմբագրությամբ շարադրվող հավելվածի 4-րդ կետի 3-րդ ենթակետով սահմանվել է, որ շահառուն փոխհատուցումն ստանալու պահին հաջորդող առնվազն 5 տարվա ընթացքում պարտավորվում է ապահովել միավորված հողամասի պարտադիր օգտագործումը գյուղատնտեսական նպատակներով` իրականացնելով գյուղատնտեսական մշակաբույսերի մշակություն, մինչդեռ, պարզ չէ՝ արդյո՞ք շահառուի կողմից կապահովվի միավորված հողամասի պարտադիր օգտագործումը գյուղատնտեսական նպատակներով:
	Չի ընդունվել
Գործող որոշմամբ ոչ թե խթանում ենք միավորվող հողամասերում իրականացված աշխատանքները, այլ մելիորացիոն աշխատանքներին և ջրավազանի կառուցմանը պետական աջակցություն տրամադրելով՝ խթանում ենք հողերի միավորմանը (կոնսոլիդացիային): Առաջարկվող նախագիծը ևս միտված է աջակցելու հողերի միավորմանը (կոնսոլիդացիային)՝ պետական աջակցության ձևի, ինչպես նաև միավորվող հողամասի չափի փոփոխությամբ:
Թե գործող որոշմամբ, և թե նախագծով ծրագրի նպատակը փոքր չափերով և մասնատված գյուղատնտեսական նշանակության հողերի միավորումն (կոնսոլիդացիան) է, որը կհանգեցնի գյուղատնտեսության ոլորտում արտադրողականության բարձրացմանը, հողերի նպատակային օգտագործմանը, գյուղատնտեսության ոլորտում ներդրումների ծավալների ավելացմանը և այլն: 
ՀՀ գործող օրենսդրությամբ հողերի պահպանման, արդյունավետ կառավարման, ըստ նպատակային օգտագործման համար վերահսկողական գործիք կարող է հանդիսանալ հողերի մոնիթորինգը, որը տվյալ դեպքում իրականացվելու է «Գյուղատնտեսական ծառայությունների կենտրոն» ՊՈԱԿ-ի միջոցով՝ նախարարության կողմից սահմանված կարգով: 
Հողամասի պարտադիր օգտագործման պահանջը գյուղատնտեսական նպատակներով՝ առկա և գործող որոշմամբ և այս նախագծով, որը պետք է ապահովվի բոլոր շահառուների կողմից ծրագրով սահմանված կարգով: 

	1. Սույն եզրակացության 1-ին կետում նշվեց փոխհատուցված գումարների վերադարձման մասին, սակայն, գտնում ենք, որ լրացուցիչ քննարկման անհրաժեշտություն ունի նաև փոխհատուցված գումարների վերադարձման վերահսկողական մեխանիզմների կիրառման ներդրման հարցը:
	Մասամբ է ընդունվել
Գումարների վերադարձը իրականացվելու է «Գյուղատնտեսական ծառայությունների կենտրոն» ՊՈԱԿ-ի կողմից իրականացված մոնիթորինգի արդյունքների հիման վրա: Եթե մոնիթորինգի արդյունքում բացահայտվեց, որ նպատակային չի օգտագործվել, ապա նախագծի 16-րդ կետի համաձայն փոխհատուցված գումարները 1 ամսյա ժամկետում հետ են վերադարձվում պետական բյուջե՝ օրենքով սահմանված կարգով:
Միաժամանակ նախագծի 16-րդ կետում իրականացվել են լրացում` շահառուների ծանուցման և գումարների հետ վերադարձման վերաբերյալ:

	1. Նախագծի հիմնավորման համաձայն՝ որոշման ընդունումից հետո ծրագրի շրջանակներում դիմել է երեք տնտեսվարող և ելնելով գյուղատնտեսական նշանակության հողերի օգտագործման ներկայիս անբավարար վիճակից՝ ՀՀ կառավարությունը քայլեր է ձեռնարկում հողերի չօգտագործման խնդրի լուծման ուղղությամբ և փորձում է գտնել ուղիներ գյուղացիական տնտեսությունների կառուցվածքի ու հողօգտագործման արդյունավետության բարձրացման համար։
Հարկ է նշել, որ Նախագծով առաջարկվող կարգավորումը վերոնշյալի համատեքստում բավարար հիմնավորված չէ, հաշվի առնելով, որ չեն  ներկայացվել ծրագրի իրագործման արդյունքային ցուցանիշները, իսկ միայն շահառուների թվաքանակով պայմանավորված ծրագրի փոփոխությունը կարծում ենք լրացուցիչ քննարկման անհրաժեշտություն ունի:
	Մասամբ է ընդունվել 
Գործող որոշմամբ 3 շահառուների կողմից դիմում հայտերով նախատեսվել է միավորել շուրջ 160 հա հողատարածք, սակայն քանի որ աշխատանքները դեռ ամբողջովին ավարտված չեն այդ իսկ պատճառով հիմնավորման մեջ միավորված հողամասերի վերաբերյալ որպես արդյունք ներկայացված չէ: 
Միաժամանակ հիմնավորման մեջ ակնկալվող արդյունքների վերաբերյալ տեղեկատվություն է ներկայացվել:
Ներկայացված նախագծի անհրաժեշտությունը պայմանավորված է նաև ծրագրի իրագործման արդյունքային ցուցանիշների բարելավման և ծրագրի ռիսկերի մեղմամբ:




